
Səfir Uorlik:  Bu gün Azərbaycanda olmağımdan çox məmnunam. Bu mənim 

Bakıya ilk səfərimdir. Mən Dağlıq Qarabağ münaqişəsinin sülh yolu ilə həlli 

istiqamətində bütün tərəflərlə birgə işləmək üçün yenidən qayıtmağı səbirsizliklə 

gözləyirəm.  

 

20 ildən çox müddət keçib, iztirablara və ədavətə son qoymağın vaxtı çatmışdır.  

 

20 ildən çox müddət keçib və tərəflərin Helsinki Yekun Aktının prinsipləri 

əsasında davamlı həll yolu üzərində birgə işləməsinin vaxtıdır.   

 

Eyni zamanda Minsk Qrupu həmsədrlərinin, Minsk Qrupunun özünün, 

Azərbaycan və Ermənistan hökumətlərinin və regiondakı ölkələrin birgə 

işləməsinin və regionda sülh və çiçəklənməyə gətirib çıxaracaq davamlı həll 

yoluna nail olunmasında növbəti lazımı addımların atılmasının vaxtıdır. 

 

Çiçəklənməyə yol açacaq davamlı həll yoluna nail olunması bütün tərəflərdən 

kompromisə getməyi, Ermənistan və Azərbaycan hökumətlərindən, eləcə də hər 

iki ölkənin xalqlarından cəsarətli addımların atılmasını tələb edir.  

 

Davamlı sülhə nail olunması istiqamətində mən həmsədr həmkarlarımla sıx 

şəkildə çalışacağıma ümid edirəm. Atəşkəsin iyirminci ildönümünə 

yaxınlaşdığımız bir dövrdə, gəlin regionda davamlı sülh və çiçəklənmə yolunu 

birlikdə müəyyən edək.    

 

Bu mənim Azərbaycan və Ermənistanın rəhbərliyi ilə görüşmək, eləcə də, Dağlıq 

Qarabağa səfər etmək məqsədilə həyata keçirdiyim ilk səfərim olduğuna görə 

mümkün qədər daha çox dinləmək və öyrənmək istəyirəm və yaxın gələcəkdə 

yenidən Azərbaycana qayıdacağıma ümid edirəm. Buyurub suallarınızı verə 

bilərsiniz.  

 

Jurnalist (tərcümə vasitəsilə):  Bildiyiniz kimi, gərginliyi yaradan əsas fakt işğal 

faktıdır. Minsk Qrupunun həmsədri kimi, diplomatik təyinata uyğun olaraq siz 

Azərbaycan torpaqlarının işğalı faktını qəbul edirsinizmi?  

 

Səfir Uorlik:  İndiki məqamda mən dinləmək və öyrənmək üçün buradayam, mən 

tərəfləri dinləmək istəyirəm və ən əsası mən keçmişə nəzər salmağı deyil, əksinə 

münaqişənin əməli həlli üçün gələcəyə baxmaq istəyirəm.  

 

Jurnalist (tərcümə vasitəsilə):  Dağlıq Qarabağ münaqişəsinin həlli istiqamətində 

ATƏT-in Minsk Qrupunun növbəti addımları nədən ibarət olacaqdır?  

 

Səfir Uorlik:  Bu həftənin sonunda Birləşmiş Ştatlara dönərkən yolüstü Vyanada 

dayanacam və ATƏT-in Baş Katibi ilə görüşmək imkanım olacaqdır. Minsk 

Qrupunun digər həmsədrləri ilə Nyu-Yorkda, BMT-in Baş Assambleyası 

çərçivəsində görüşəcəyimə ümid edirəm.   

 

Jurnalist: Digər həmsədrlərlə müqayisədə siz fərqli nə edəcəksiniz? Bu sualı 

verirəm, çünki biz Birləşmiş Ştatlara böyük ümid edirik. Siz hansı yeni təklifləri 

təqdim etməyə hazırlaşırsınız? Madrid prinsipləri ilə tanışsınızmı?  

 

Səfir Uorlik:  Mənim birinci məqsədim davamlı sülhə nail olmaq üçün həmsədr 

həmkarlarımla birgə çalışmaqdır.  

 

Mən, son dövr ərzində bu vəzifədə tam ştatla çalışacaq ilk amerikalı həmsədrəm. 

Dövlət Katibi Kerri bu vəzifəni mənə həvalə etmişdir, çünki o, regionda sülh və 

çiçəklənməyə yol açacaq davamlı həll yoluna nail olmağın vaxtının çatdığına qəti 

şəkildə inanır. Mən reallığa və praqmatizmə söykənərək tərəflərə davamlı həll 

yoluna nail olmağa kömək etmək istiqamətində irəliyə doğru addım atmaq 

istəyirəm.    

 

Jurnalist (tərcümə vasitəsilə):  Bilirik ki, Prezident Obama bizim prezidentə 

məktub göndərmişdir və kompromislər yolu ilə Dağlıq Qarabağ münaqişəsinin 

tezliklə həll olunmasını arzuladığını ifadə etmişdir. “Kompromisin” vurğulanması 

nə deməkdir?   

 

Səfir Uorlik:  Qeyd etdiyim kimi, bu dəfə mən mümkün qədər bütün tərəfləri 

dinləmək, vəziyyəti anlamaq və gələcəkdə davamlı həll yoluna nail olmağa kömək 

edəcək kompromislərin müəyyən olunmasında tərəflərlə birgə çalışmaq üçün 

buradayam.   

 

Jurnalist (tərcüməçi vasitəsilə):  Münaqişənin həllində siz hansı maneələri, 

əngəlləri görürsünüz?  

 

Səfir Uorlik:  Bu münaqişə artıq 20 ildən çoxdur ki, davam edir və bir çox 

maraqlı insanlar həll yolunun tapılmasına çalışmışlar. Ümid edirəm ki, artıq vaxt 

yetişmişdir və tərəflər də, davamlı sülh yolunun tapılmasının onların maraqlarına 

xidmət etdiyini anlayırlar. Mən buna nail olmaq istiqamətində çalışacağam.  

 

Bir qədər bundan əvvəl İçəri Şəhərdə dolaşdım. Bakı gözəldir və bilirəm ki, sizin 

gözəl və tarixi ölkəniz vardır. Mən bu gözəlliklə daha yaxından tanış olacağıma və 

yenidən qayıdacağıma ümid edirəm. Ümid edirəm ki, sizin hamınızla söhbət 

edəcəyəm. Bu arada isə, xahiş edirəm məni Twitterdən izləyəsiniz. Mən 

münaqişənin işıqlandırılması və tərəflərin layiq olduqları həll yoluna nail 

olunmasında buradakı və digər yerlərdəki media ilə fəal şəkildə çalışacağıma ümid 

edirəm.      

 

Hər birinizə təşəkkür edirəm. Gələn görüşlərədək. 

 

### 


